Bżonn xulxin

Is-Sur Ħarruba, is-surmast, kważi tatu rasu!  Miss Warda spiċċat ma tiflaħx bħal ma kien ma jiflaħx numru kbir mill-għalliema ta’ l-iskola ta’ Wied Lelluxa.  X’ser jaqbad jagħmel bil-klassi tagħha? Fejn ser iqassamha meta l-klassijiet kienu qed ifuru bit-tfal ta’ dak jew ta’ l-oħra? Iddeċieda li jħalli l-klassi ta’ Miss Warda magħquda flimkien u jibgħat lil Miss Balluta, l-assistenta tiegħu, magħhom.

Miss Balluta ssetiljat lit-tfal fil-klassi, fetħet il-kexxun tad-desk ta’ l-għalliema u ħarġet ir-reġistru minn postu. It-topik għal dak it-term kien “Il-Ħajja tal-Maltin – Ilbieraħ u Llum”. Ġietha idea sabiħa ferm! Marret tfittex fil-kaxxa tar-riżorsi u hemm sabet kalendarju b’xenarji meħuda mill-ħajja tal-Maltin antiki.  Lanqas laħqet dendlitu mal-ħajt li ma bdewx jinstemgħu l-kummenti tat-tfal.

“Ara dik Miss! Dak x’inhu dak l-ilqugħ iswed li qed iġġorr fuq rasha?” 

“Ara dak x’jaħleb il-mogħoż fit-triq! Jaqq, dawk ser jixorbu dak il-ħalib?  Min jaf kemm fih mikrobi!”  

Min skanta kif in-nies kienu mexjin ħafjin fuq iż-żrar u min daħaq jara xi tliet persuni rekbin fuq ħmar ċkejken għax karozzi ma kienx hemm.  Bil-mod il-mod it-tfal bdew joħorġu d-differenzi fl-ilbies, fix-xogħlijiet, fil-logħob u fil-mezzi tat-transport.  Miss Balluta spjegat kif dawk l-affarijiet kollha kienu jagħmlu parti mill-folklor tal-pajjiż tagħna.  Wara wriet ix-xewqa li t-tfal jaħdmu fuq proġett dwar l-istess topik.  Kienet għadha lanqas laħqet spiċċat is-sentenza li Ġeru ma għolliex subgħajh biex jistaqsiha kif kienu ser jaħdmu. 

Miss Balluta qabdet il-marker u fuq il-wajtbord kitbet l-istruzzjonijiet li ġejjin:

· fittex informazzjoni fuq il-folklor Malti

· agħmel lista tat-tradizzjonijiet kollha differenti li ssib

· mil-lista agħżel wieħed u ikteb dwaru

· fl-aħħar oħloq xi tip ta’ mudell li jmur tajjeb mal-kitba tiegħek
u wara żiedet:

  - tista’ taħdem waħdek jew fi grupp

Hi u taqra l-ewwel istruzzjonijiet wiċċ Fina xegħel bil-ferħ.  

“Awx!” qalet, “kemm ser nieħu gost inqalleb fl-inċiklopedija u fuq l-internet! Żgur waħdi nagħmlu ħalli nkun nista’ nikteb fit-tul dwar li nsib bla ħadd ma jgerger li għajjejtu.  Imbagħad l-iskrepbuk niddekorah kif irrid u kif jogħġobni.”

Il-ferħ ta’ Fina, iżda, naqqas sew kif din qrat ir-raba’ istruzzjoni.

“Issa, sew!” qalet Fina, “jien x’mudell ħa nagħmel? Ma tantx ninqala’ għal dawn l-affarijiet!  Hawn żgur li ser ikolli bżonn l-għajnuna.  Minflok naħdem waħdi naħseb jaqbilli nara jekk naħdimx ma’ Faru.  Dak m’hawnx bħalu biex joħloq mudelli sbieħ  saħansitra mill-iskart tad-dar!” 

U hekk għamlet. Qamet  minn postha u marret tfekkren ħdejn Faru biex tistaqsih kellux pjaċir jaħdem magħha.

Faru min-naħa l-oħra ma tantx kien qed jogħxa bl-entużjażmu.  Kollu mifxgħul, spiċċa jobrom mustaċċih, jara kif ser jaħdem. Xtaq kieku jagħmel kollox waħdu iżda mill-ewwel induna li ma setax.  Mank il-proġett kien magħmul biss mill-mudell. Aħħ, kemm kien jieħu gost iqasqas, jinkolla u jpinġi kieku!  Qabel, iżda, kellu jfittex l-informazzjoni u jikteb dwarha. Uff, xi dwejjaq! Kemm jobgħod!

Ra lil Fina riesqa bil-mod il-mod lejh. Dak il-ħin immaġinaha anġlu mibgħut mis-sema.  “Fina,” qabeż qal, “jimporta għalik jekk naħdmu flimkien?”

“Iss . . . ara naqra!  Taf li jien hekk ukoll kont ġejja nistaqsik?” wieġbitu lura Fina.  “Jaqaw anke int sibt diffikulta` bil-proġett ta’ Miss Balluta?”

“Iva Fina,” weġibha Faru . . . ”int taf kemm jien nieħu tassew gost naħdem fuq il-mudelli. Iżda mbagħad niddejjaq infittex l-informazzjoni u, aktar minn hekk, inbati biex nikteb fuq dak li nkun sibt.”

“U jien bil-kontra tiegħek!” qaltlu Fina waqt li kompliet, “mela taf x’nagħmlu? Naħdmu flimkien.  Jien ngħinek tfittex l-informazzjoni u ngħaqqdu l-iskrepbuk bejnietna u int għinni naħdem fuq il-mudell.  Kemm ser jiġina proġett interessanti!”

“M’hawnx għalik! Iva hekk nagħmlu. Tassew togħġobni l-idea tiegħek!” weġibha Faru jxengel denbu fl-arja.      

B’passi ċkejknin, Fina marret fuq Miss Balluta u talbitha l-permess biex hi u Faru jmorru fuq wieħed mill-kompjuters tal-klassi. Daħlu fuq l-internet u minn hemm bdew iniżżlu dak kollu li setgħu isibu dwar il-folklor Malti.  

“Hawn ħafna x’tista’ tagħmel kieku,” Fina daret tgħid lil Faru, “nispera biss li ma nispiċċawx naħdmu fuq xi ħaġa simili ta’ tfal oħra.”

Faru waqqaf jaħseb ftit u reġa’ beda jobrom mustaċċih.

“Għandna bżonn ta’ idea oriġinali!” qalilha.

“Is-soltu Żrinġi toħroġ bihom dawk,” wieġbitu Fina.  

“Min jaf qedx taħdem diġa’ ma’ xi ħadd?  Jekk le, missna nħajruha tingħaqad magħna,” qalilha kollu ferħan Faru.

Faru u Fina ħarsu lejn id-desk ta’ Żrinġi.  Din kienet iċċassata tħammem fl-arja.  Sħabha ħarsu lejn xulxin u tbissmu. Bħas-soltu Żrinġi, ta’ żrinġa qabbeżija li kienet, kienet tkun minn ta’ l-ewwel li toħroġ b’numru ta’ ideat marbuta mat-topik li setgħu jaħdmu fil-klassi.  Imbagħad, hi stess, kienet iddum seklu tiddeċiedi liema minn dawk l-ideat l-iktar togħġobha tant li tibda taħdem fuqha bla ma toqgħod tieqaf għal kull ħaġa ta’ xejn.  

“Żrinġi,” sejħulha bil-mod Fina u Faru, “għandna bżonn min jagħtina idea fuq l-informazzjoni li sibna.  Trid taħdem magħna?”

Żrinġi tbissmet u aċċettat.  Hekk kellha min jgħinna tiddeċiedi minn fejn tibda taħdem waqt li hi setgħet tgħinhom joħolqu xi ħaġa differenti minn ta’ l-oħrajn.  Tat daqqa t’għajn lill-kitbiet li pprintjaw mill-internet u nnutat xi ritratti dettaljati ta’ l-ilbies komuni fl-antik bħall-għonella, is-sidrija u t-terħa.

“Naf x’nagħmlu!” qabżet qalet Żrinġi.  “Inlibbsu xi pupi bil-kostumi ta’ l-antik.  In-nanna għandha ukoll raddiena ta’ l-għażel li fuqha kienu jfettħu u jħollu s-suf tan-nagħaġ u jdawruh f’ħajt.  Inġibha u nispjegaw lil sħabna kif in-nisa ta’ dari kienu jinsġu l-ħwejjeġ mis-suf.”

Għall-kliem ta’ Żrinġi, Fina u Faru aktar ħadu gost.  Ftiehmu li jħajru saħansitra lill-għalliema tagħhom teħodhom iżuru l-mużew ta’ l-antikitajiet ġewwa r-Rabat fejn hemm esebiti għodod antiki ta’ l-insiġ tal-ħwejjeġ.  

Sadanittant Faru mar iqalleb fil-kaxxa ta’ l-imbarazz li Miss Warda kienet iżomm moħbija wara l-istend tal-moniter biex jara x’materjal setgħu jużaw biex jibdew jagħmlu l-pupi.  Mela jdejh b’dak kollu li sab tajjeb għalihom u mar telaq kollox fuq il-mejda tal-grupp.  Kif rat dak l-imbarazz kollu, Fina ħadet qatgħa!  Minn fejn kienu ser jibdew?

Żrinġi, min-naħa l-oħra, x’ħin rat dik il-konfuzzjoni kollha iktar bdiet ħierġa b’ideat.  Kieku kellhom jippruvawhom kollha żgur li ma kienu jispiċċaw qatt!  Sħabha mill-ewwel indunaw li fil-grupp tagħhom kien jonqos membru ieħor li jgħinhom jirranġaw l-affarijiet biex jibdew jaħdmu bla aktar dewmien!

“Ħbieb, tħossu li għandna bżonn lil xi ħadd li jgħinna nordnaw il-materjal u l-informazzjoni biex forsi nsibu tarf minn fejn nibdew?” staqsiet Fina.

Faru u Żrinġi ħarsu lejn xulxin, tbissmu lil Fina u t-tlieta flimkien sejħu lil Ġeru. 
Ġeru kien qiegħed kwiet jippjana pass pass kif ser jaħdem fuq il-proġett.  Kif sema’ lil sħabu jsejħulu, mar ħdejhom biex jara x’jonqoshom.

“Hawn xi tridu?” nebaħ Ġeru.

“Għandna bżonn lil xi ħadd li jgħinna norganizzaw il-proġett.  X’taħseb Ġer jekk tagħtina daqqa t’id?” staqsietu Fina.

“Mela le.  Jekk nagħmlu lista li fiha nqassmu xogħolna, inniżżlu kif ser niktbu l-iskrepbuk u niddeċiedu min ser jaħdem ma’ min fuq il-mudell u kif, insibu tarf” reġa’ nebaħ Ġeru, hu u jferfer denbu. 

“Tajjeb mela!  Deċiża l-ħaġa!  Naħdmu aħna l-erbgħa flimkien” qalet Żrinġi.

“Awx!” stagħġbet Fina, “tafu li bejnietna rnexxilna noħorġu b’idea oriġinali, nafu kif ser inqassmu x-xogħol, ser nagħmlu mudell interessanti u ċerta li ser joħroġ proġett ordnat u pulit.”

Faru, li s’issa kien baqa’ kwiet jisma’ lil ħbiebu jifirħu bil-ħidma fuq il-proġett, ċaqlaq mustaċċih u kollu mbissem qal, “Kull wieħed minna differenti imma kollha ġejna bżonn xulxin!”  

